REZIME RADA

Tema ovog magistarskog rada  „Demografski razvoj općine Gračanica u drugoj polovini 20. i početkom 21. vijeka“ istražuje prirodno i mehaničko kretanje stanovništva, kao i strukture stanovništva općine Gračanica.. Demografske promjene istražene su za posljednjih 55 godina, odnosno na osnovu pet zvaničnih popisa stanovništva, što je i jedini način da se u kontiniutetu istraže i prikažu sve promjene. Također, bitno je naglasiti da su se značajne promjene u stanovništvu općine Gračanica i Bosne i Hercegovine desile upravo u ovom periodu.

Današnji prostor općine Gračanica tokom historije bio je izložen različitim uticajima (socijalnim, ekonomskim, političkim), što je uticalo i na demografske promjene. Bez obzira što su cilj istraživanja ovog rada demografske promjene, velika pažnja posvećena je i faktorima koji su uticali na ove promjene.

Period od 1953. godine do 1991. godine obrađen je na osnovu zvaničnih popisa stanovništva, i u tom periodu izvršeno je pet popisa, dok je period od 1992. godine do 2008. godine obrađen na osnovu statističkih procjena iz statističkih godišnjaka, a korišteni su i drugi izvori.

Prostor u kojem se istražuje problematika koja je predmet ovog magistarskog rada je područje općine Gračanica. U periodu od 1953. do 1991. godine administrativno-teritorijalna podjela naselja na današnjem području općine Gračanica bila je različita. Kao osnova prostornog obuhvata na kome su vršena istraživanja je prostor općine koji je ona imala prema popisu stanovništva iz 1991. godine.

Istraživanja su pokazala da su se u periodu 1953-2008. godina dogodile velike demografske promjene u općini Gračanica. One se ogledaju, prije svega u ukupnom kretanju stanovništva, prirodnom kretanju stanovništva, spolno-dobnoj strukturi, ekonomskoj strukturi, obrazovnoj, nacionalnoj i drugim strukturama stanovništva ove općine. Na spomenute promjene uticali su mnogobrojni fizičko-geografski i antropo-geografski faktori.

